Саламея Русецкая
У нацыянальным музеі ў Кракаве, у аддзеле імя Чартарыйскіх, захоўваецца надзвычай цікавы рукапіс XVIII стагоддзя. Мудрагелістая і доўгая назва яго, сугучная тагачаснаму стылю барока, у сціслым выкладзе гучыць так: "Пададзенае свету рэха падарожжаў і авантур майго жыцця". Аўтар дзённіка – лекарка Саламея Русецкая.
Саламея Русецкая нарадзілася ў Беларусі, у былым Наваградскім ваяводстве Вялікага княства Літоўскага ў 1718 годзе ў сям'і Яўхіма Русецкага. Яна не піша ў сваіх запісках пра тое, з якіх слаёў насельніцтва паходзіць. Па звестках гісторыка С. Залэньскага, яна ўжо дарослаю перайшла ў каталіцкую веру. Адукацыя яе была даволі сціплая. З маладых гадоў Саламея любіла нежаночы, здавалася б, занятак – стральбу. I ў час сваіх прыгод, у яе вазку заўсёды знаходзілася пара пісталетаў і стрэльбаў. Саламею рана аддалі замуж за нямецкага ўрача Якуба Гальпіра, з якім яна неўзабаве (магчыма ў 1731 г.) і паехала ў Стамбул.
Турэцкая сталіца ўразіла, ашаламіла маладую жанчыну. У дзенніку яна пісала: "Стамбул хоць вялікі і пышны без меры, але стары горад – тут палац коштам у тысячу кіс грошай, а побач кузня, у якой падкоўваюць коней, а паблізу – крама, дзе прадаюць агуркі і кавуны". У горадзе часта ўспыхвалі пажары і іх тушылі янычары.
Запіскі Саламеі Русецкай-Пільштыновай – гэта ўраджанні ад ўбачанага і пачутага ў краінах, дзе пабыла нястомная вандроўніца. Жыццёвыя віхуры насілі яе па абшарах Расійскай імперыі і Рэчы Паспалітай, па землях "Свяшчэннай Рымскай імперыі германскай нацыі", па асманскай Турцыі. У яе дзённіку есць запіс пра намер наведаць Іерусалім.
Звычайная побытавая мова. арфаграфічныя памылкі, стылевыя хібы сведчаць пра тое, што ў аўтаркі не было грунтоўнай адукацыі і сістэматызаваньгх ведаў. Няма ў яе запісах аналітычных высноў, але ёсць шчырасць і багацце фактаў і падрабязнасцяў. Свае мемуары Саламея пісала па-польску, але яны літаральна насычаны беларусізмамі. Час напісання дзённіка прыкладна 1760 г. У 1957 г. гэтыя ўспаміны выдаў С. Поляк. 
Саламея Русецкая была жанчынай адважнай, кемлівай, разумнай. Лёгка вучыла турэцкую, рускую, нямецкую мовы. Апынуўшыся ў 14-цігадовым узросце ў Стамбуле, яна прыглядалася да акулісцкай практыкі свайго мужа. Дапамагала лячыць мужу хворых, ад яго і ўрача з Ірака навучылася вылечваць нескладаныя хваробы зроку. Улады дазволілі ёй самастойна займацца лекарскай справай. Яна лячыла спачатку захворванні вачэй у жанчын, а пазней і іншыя захворванні, як у жанчын, так і ў мужчын. Мусульманкам хадзіць у дамы пацыентаў забараняў звычай, але Саламея была хрысціянкай, і яе гэта не датычылася. Лаяльнае стаўленне ўлад да іншаземцаў давала магчымасць Саламеі і яе мужу займацца лекарскай справай. Пазней Саламею вучыў нейкі турак з Вавілона. Палонны італьянец паказаў ёй, як пішуццца рэцэпты, падарыў некалькі медыцынскіх кніг. Наша зямлячка ўзялася за лячэнне. Спярша баялася пацыентаў, ішла да іх пад прымусам. Потым стала давяраць інтуіцыі, досведу народнай медыцыны. У цяжкія хвіліны ёй згадваліся адмысловыя прыёмы павітухі з Наваградчыны. Рэкамендавала хворым захоўваць правілы гігіены, больш рухацца. Паступова набывалася практыка. Русецкая запісвала спосабы лячэння сваіх пацыентаў ў спецыяльнай кнізе, якую збіралася выдаць. Сябе называла «доктарам медыцыны і акулісткай». Саламея была рашучая, смелая і знаходлівая. Гэта дапамагала ў цяжкіх сітуацыях, калі ўзнікалі канфлікты з медыкамі-канкурэнтамі, ці калі паграджалі рабаўнікі – янычары.
Прага прыгод і нажывы гнала Русецкую з горада ў горад, з краіны ў краіну. У 1735 годзе Гальпір паехаў працаваць у Боснію, а праз нейкі час Саламея з маленькай дачкой, адправілася за мужам. Па дарозе яна наведала Адрыянопальскія жаночыя лазні – своеасаблівыя клубы. Тут яна лячыла пацыентаў, а зарабіўшы грошай, рушыла ў г. Ямболе, дзе лячыла жонку і сына татарскага хана Алімгірэй-султана. У г. Філіпбей. з ёй здарыўся выпадак, які ледзь не каштаваў ёй жыцця. Саламея лячыла дачку мясцовага назіра, але праз дзве гадзіны пасля выпітага эліксіру дзяўчынка памерла. Лекарцы пагражала смерць. Але яе выратавала тое, што ў прысутнасці бацькі памерлай дзяўчынкі Саламея выпіла рэшткі лекаў, каб даказаць яго бясшкоднасць. Каб пераехаць праз Балканскія горы і трапіць ў Сафію, Саламея апранула мужчынскае адзенне, наняла 10 коней і рушыла з пажыткамі і трыма слугамі. Па дарозе яна далучылася да гандлёвага каравана. Па дарозе яе перапыніў атаман-разбойнік Сары-Хусейн і загадаў ехаць з ім, лячыць ягонага свата. Русецкая была вымушана з туркам ехаць у г. Карлава. Саламею здзіўлялі незвычайныя Карлаўскія лазні, куды паступала гаючая крынічная вада. (Карлаўскія даліны з гарачымі мінеральнымі крыніцамі.) За сорак дзён Саламея вылечыла свата, паставіла яго на ногі, ен пачаў хадзіць, вылечыла самаго атамана ад «чырвоных вачэй». Атаман аддзячыў лекарцы, і адпусціў з добрым канвоем ў Сафію. У Сафіі Саламея паступіла на службу ў гарэм пашы Кюпру-улу. Тут яна сустрэла мужа і з ім італьянскага лекара-раба, які трапіў на службу да Гальпіра. Італьянец навучыў Русецкую выпісваць рэцэпты на лацінскай мове, з доктарскімі знакамі і фармакалагічнымі пропісамі. Ен перадаў ёй свае кнігі пра лекавыя травы, прыродазнаўчы лексікон з апісаннямі хвароб і лекаў. Дзякуючы палоннаму італьянцу, Саламея прайшла курс лекаркі. Урач-італьянец быў адпушчаны на радзіму. Яе муж, немец Гальпір, неўзабаве памёр у Босніі, пакінуўшы яе з маленькай дачкой. Паехаць і забраць мужаву маёмасць лекарка не змагла, бо летам 1737г. Аўстрыя і Венгрыя ўступілі ў вайну, якую ўжо два гады вяла Расія супраць Турцыі, на баку рускіх. Вялікую цікавасць уяўляюць запіскі лекаркі пра падзеі аўстра-турэцкай вайны, пра заканчэнне летняй кампаніі 1737 г. ў Сербіі. Яна была ашаломлена страшэнным відовішчам расправы над блізкім ёй славянскім народам і вырашыла пакінуць службу ў пашы. Пераапрануўшыся ў адзенне янычар, лекарка з дачкой і слугамі накіравалася ў Відзін. Пад горадам Краёвай , аўстрыйцы неслі страты ад туркаў. Саламея бачыла вялікую колькасць палонных аўстрыйскіх салдат. Маладой жанчынай стаў цікавіцца трансільванскі князь Ракачы, якога яна вылечыла па загаду Хайваза Мехметпашы. Але яна з прыгодамі ўцякла ад яго.
Сустрэўшы пяцёх аўстрыйскіх палонных, яна выкупіла іх з турэцкай няволі. I сярод іх – свайго будучага другога мужа, афіцэра Пільштына. Разам з ім, ў 1739 годзе, жанчына вярнулася на радзіму, паступіла на службу да князя Міхала Радзівіла. У Нясвіжы паспяхова працягвала медыцынскую практыку. Адным словам, стала першай у Рэчы Паспалітай жанчынай, якая афіцыйна жыла з лекарства.
Спакойнае жыццё не задавальняла Русецкую. З Беларусі яна паехала ў Пецярбург, да царыцы Анны Іванаўны, каб пры яе пратэкцыі вярнуць некалькі «сваіх людзей», выкупленых ёю з турэцкага палону, але перахопленых па дарозе рускімі салдатамі. Спачатку былі цяжкасці з пашпартам, але дапамог выпадак: падчас начлегу ў карчме пад Наваградкам, у бабруйскага старасты Лопаты, а ў той час наваградскага пісара, моцна балелі галава і зубы. Даведаўшыся, што Саламея – доктарка, Лопата прыслаў па яе, каб яна прыбыла экіпажам са сваімі людзьмі (гэта значыць Бенядзіктам Скалубовічам, годным шляхціцам з Літвы і чалавекам, прыстаўленым да коней, Юзафам Бяліцкім) у двор пана. Саламея дала Лопаце лекі ад зубоў, і неўзабаве боль адступіў. У гэты час да пана прыехалі двое гасцей – годных маскалёў братоў Лівонаў (старэйшы – генерал, а малодшы – палкоўнік). І была там яшчэ княгіня Радзівілава, ваяводзіха наваградская. Папрасілі паны ў маскалёў, каб выдалі тыя лекарцы Саламеі пашпарт, што генерал Лівон з вялікаю ахвотаю і выканаў. Акрамя пашпарта, даў генерал Саламеі і пісьмовыя рэкамендацыі да многіх паноў і генералаў, а пан Лопата забяспечыў лекарку правіянтам, і тая выехала ў Вільню. З Вільні праз Рыгу дабіралася прыгодніца да Пецярбурга. Шлях ляжаў праз Нарву. За добрае лячэнне Саламея атрымала ад жонкі каменданта Шацілава Мар'і Юр'еўны ліст-рэкамендацыю ў Пецярбург да яе брата брыгадзіра (афіцэрскі чын) С. Ю. Каравулава. Медыцынскія веды Саламеі вельмі спатрэбіліся ў доме Каравулава. Дзеці брыгадзіра паміралі адзін за адным немаўлятамі. Якраз па прыездзе лекаркі, жонка генерала нарадзіла сына, які знаходзіўся ў цяжкім стане асфіксіі. Саламеі ўдалося ажывіць дзіця, накрыўшы яго дзежкай. Такое яна бачыла ў маладыя гады ў Наваградскім краі. Саламея прыехала ў Пецярбург, калі пры імператарскім двары панавала нямецкае засілле. Анна Іванаўна мала клапацілася пра дзяржаўныя справы. Дзяржавай па сутнасці кіраваў Бірон, барон нямецкага паходжання, і іншыя іншаземцы. Адзіным рускім у кабінеце міністраў быў князь А. М. Чаркаскі. Менавіта да жонкі князя Чаркаскага і направіў Саламею Каравулаў. Княгіня распытала Саламею, хто яна, і даведаўшыся, што тая – лекарка, узяла яе на службу. Паспрыялі гэтаму і рэкамендацыйныя пісьмы з Вільні. Саламея вылечыла княгіню Чаркаскую ад галаўных боляў, а тая не забылася пахваліць лекарку на прыёме ў імператрыцы. Саламея апісвае ў сваіх мемуарах раскошу Чаркаскіх, прыгажосць Пецярбурга, звычаі людзей, расказвае пра папулярнага сярод насельніцтва Пятра I, які там многа зрабіў для горада ў час свайго праўлення. У Пецярбургу Саламея лячыла розных багатых людзей, чуткі пра яе разыходзіліся з дому да дому праз слуг з багатых дамоў. Княгіня Чаркаская паслала Русецкую ў Зімовы палац, бо імператрыца выказала жаданне ўбачыць Саламею.
Лекарка так успамінае свой першы прыём у імператрыцы. Як і патрабаваў этыкет, яна тройчы стала на калені перад тронам Анны Іванаўны і пацалавала яе руку. На пытанне, чаго яна прыехала ў Пецярбург, дыпламатычная госця хітра адказала, нібыта ў далёкім Стамбуле чула, што Расіяй кіруе жанчына і захацела яе пабачьщь. Імператрыцы спадабалася, што лекарка прыехала ў дальнюю дарогу, толькі каб пабачьщь яе. Саламею яна назвала: Саламіде Ефімовне і дала ёй месца пры сваім двары, дала месца жыць на першым паверсе палаца. У пакоі жылі яшчэ сем прыдворных дам, якія ахотней звярталіся да лекаркі-жанчыны, чым да мужчын. Гэта выклікала зайздрасць у лекараў, і яны папракалі Саламею ў тым, што яна не павінна лячыць, не маючы дыплома. У прыдворнай аптэцы Саламеі перасталі выдаваць лекі. Тады яна запэўніла імператрыцу, што будзе лячыць толькі хваробы зроку, і атрымала дазвол. Але праз некаторы час яна падала ў аптэку рэцэпт на вялікую колькасць лекаў і пацыентаў, і аптэкар паведаміў аб гэтым прыдворнаму ўрачу. Яе паводзіны абмеркавалі, і Анна вьіклікала "спадарыню доктарку" да сябе і запытала, ці сапраўды Саламеі патрэбныя ўсе гэтыя лекі. Саламея расказала пра зайздрасць да яе ўменняў прыдворнага лекара, і імператрыца дазволіла ёй лячыць і купляць любыя лекі ў аптэцы. Саламея хутка асвоілася ў сталіцы, разумела рускую мову. Русецкая расказвала імператрыцы аб жыцці і турэцкіх звычаях, папрасіла ў імператрыцы двух палонных туркаў, тая падаравала чатырох. Саламея сабралася ў дарогу, з казны яна атрымала грошы і іншыя падарункі ад імператрыцы, а таксама канвой на пераезд у Рэч Паспалітую, каб яе не абрабавалі. Вярталася яна дамоў з вераю ў сваю шчаслівую зорку. Але зноў яе чакалі выпрабаванні. У Нясвіжы выявілася, што Пільштын прагуляў некалькі тысяч злотых, "зламаў шлюбную веру". Да таго ж на Палессі, у Лахве ад лекаркі зноў адабралі яе палонных туркаў. У хвіліну адчаю Саламея, хворая і цяжарная, вырашае адправіцца ў Нямеччыну, знайсці сваякоў мужа і спагнаць з іх грошы за выкупленага з палону Пільштына. Праўдай і няпраўдай пранікае праз кардоны, у каралеўскія палацы, знаходзіць агульную мову з "моцнымі свету гэтага". У Вене нараджаецца сын. Фартуна зноў ўсміхаецца ёй. Яна купляе мужу багатае адзенне і едзе дадому.У дзённіку Русецкай ад шчасця да няшчасця адзін крок. Муж адплаціў ёй чорнай няўдзячнасцю: выкраў дачку, падгаварыў слугу падсыпаць у жончыну талерку атруту, ад чаго ледзь не наступіла смерць. Бог дапамог Саламеі выжыць, у яе павывальваліся валасы і зубы, злезла скура, паламаліся пазногці, але яна стойка вынесла і гэтае выпрабаванне. Больш таго яна просіць Радзівіла выпусціць мужа з турмы. Некалькі дзён шчаслівага сямейнага жыцця, але Пільштынова вырашае развесціся з мужам, і паехаць у Хоцім і Рушчук, каб знайсці сваіх палонных туркаў, якіх Радзівіл адправіў ў Турцыю. Ды Пільштын нагнаў яе ў Львове, пачаў пераследаваць. а калі яна уцякла ў касцёл, то скраў з яе экіпажа куфар з рэчамі і грашыма, пачаў сварку з бернардзінкамі. Русецкая мусіла выйсці да мужа і некалькі тыдняў жыла з ім, пакуль ён не страціў усю яе маёмасць і аставіў яе ні з чым. На яе слёзы параіў: "Купі сабе жонка мыш'яку і атруціся”.

Нарэшце прыгодніца парвала канчаткова са сваім другім мужам і накіравалася ў Нямеччыну. Зноў лячыла хворых, абаранялася зараджанымі пісталетамі. I раптам новае падзенне. Русецкая аказалася бяднячкай, будучы яшчэ нядаўна ў футры і жэмчугу. Горка плакала ў кляштары, з гора захварэла, на тыдзень ў яе адняла мову, але пасля заказанай імшы мова да яе вярнулася. Хоць Саламея і думала, што больш не выйдзе замуж, яна ўсё ж прыняла заляцанні "пана І.М.Ц.З.", які некалькі год жыў за яе кошт на ўсім гатовым, траціў грошы, піў і здраджваў. А дзевяцігадовага сына замыкаў у склепе, падчас ад'ездаў лекаркі, каб той яго не выдаў, і раз ў тры дні ледзьве даваў хлеба. Дзіця ад холаду, спалоху і голаду памерла. Муж выцягваў з Саламеі грошы, і яна вырашыла ад яго ўцячы ў Турцыю, перапрануўшыся сялянкаю. Каханы пераследаваў яе, і тады яна ў трэці раз скіравалася ў Турцыю, дзе выкупляла для сваей выгады палонных. У рэшце рэшт стала прыдворнай лекаркай-акулісткай у стамбульскім гарэме султана Мустафы, паспяхова выкарыстоўвала там прыёмы псіхатэрапіі. У 1760 г. у Стамбул прыехаў яе 18-ці гадовы сын з пасольствам Рэчы Паспалітай, які выхоўваўся ў Камянцы-Падольскім. Але ён адмовіўся застацца з маці і вярнуўся на Украіну, што засмуціла лекарку. Саламея вырашыла наведаць Палесціну і Егіпет – "святыя мясціны", каб “суцешыць душу і сэрца”. Ці здзейсніла яна свой намер – невядома.

У Стамбуле жанчына прыглядалася да побыту і нораваў туркаў. Яе назіранні цікавыя і рэалістычныя, ёсць уласныя разважанні пра разнастайныя рэлігіі, аб непазбежнасці прадвызначэння, гісторыі і аповяды іншых людзей. Яна прыгожа апісвае нязвыклае, цудоўнае, любуецца жорсткасцю. Піша пра свае лекарскія дасягненні, але ўтойвае пра няўдачы.
У адрозненні ад многіх еўрапейскіх авантурыстаў XVIII ст., якія былі высокага паходжання, Русецкая ўваходзіла ў палацы з чорнага, а не параднага ўвахода. Прадстаўніца трэцяга саслоўя, яна апісвае не шыкоўнае жыццё маёмасных людзей, а клопаты пра кавалак хлеба для сябе і сваіх дзяцей. Гэтая проза жыцця і надае каштоўнасць запіскам лекаркі. У сваіх меркаваннях аб Расеі, яна абапіралася на звесткі, атрыманыя пры двары манарха і ў дамах магната, што надае яе запіскам пэўную абмежаванасць. Яна трактуе падзеі з пазіцыі царскага двара, хаця і не замоўчвае ўласцівыя імператрыцы жорсткасці, нецярпімасці, самавольства. У Русецкай была перавага іншаземкі, яна бачыла нярэдка тое, што тутэйшаму чалавеку здаецца агульнавядомым і нявартым ўвагі. Мноства побытавых дэталяў, асабістыя прыгоды. Саламея была неардынарнай жанчынай, з яскрава акрэсленай індывідуальнасцю. У ёй змагаліся розныя супярэчлівыя пачаткі: цікавасць да свету і людзей, вынаходлівасць, жыццёвая актыўнасць – і вера ў фатальнасць лёсу; спачуванне да чужога гора – і жорсткасць; прага ціхага сямейнага шчасця – і прыроджанае імкненне да бурных прыгод, пастаяннай змены месца і абставін. Шчырая і зычлівая да звычаяў розных народаў, яна хваліць шырыню душы рускіх і туркаў.
З дзённіка прасочваецца жаданне ўзбагачаць свае веды. Яна не баялася прабірацца пры неабходнасці праз тэрыторыі ваенных дзеянняў, не баялася лячыць запушчаныя хваробы, хаця часамі, у выпадку няўдачы, гэта магло каштаваць ёй жыцця. Яе бурнае, насычанае выпрабаваннямі жыццё вытрымаў бы, напэўна, не кожны мужчына, а яна змагла набыць такую непростую спецыяльнасць і займала пэўнае грамадскае становішча на той час, калі жанчыны не мелі ніякіх сацыяльных правоў, асабліва на Усходзе. Гэтыя акалічнасці дадаюць яшчэ больш каштоўнасці успамінам Саламеі Русецкай, якія з’яўляюцца сапраўды ўнікальным дакументам свайго часу.
